
આવી ઘર અલેખે, વગડામાં ઉવેખે;

સ્વામી ન આવે તેખે, વેરીડા દેવ દેખે.

ન જાણે નાર મોરી, છે છત્રપતિની છોરી;

અજગરે ગળી ગોરી, ચતુરાની શી ચોરી.

નયણે આંસુ રેડે, પારધિ લાગો કેડે;

તારુણીને તેડે, છબીલીને છંછેડે.

મળ્યા લંપટ લોકો કામી, કેમ જીવે ગજગામી;

કુળને ન લાગે ખામી, ન બોલે શઠ સ્વામી.

નીચપણું નફેટ, કુળ લજાવ્યું નેટ;

કરી માસીની વેઠ, પ્રેમદાએ ભર્યું પેટ.

કર્મની લાંબી દોરી, ચઢી શિર હારની ચોરી;

ન જાગે નાથ અઘોરી,ભાંગો શીર ઇંધણધોરી.

ન કરે પ્રેમદાની મીટ, વળી હવે આડી લીટ;

પુરુષ હૈયાના ધીટ, મન જેહેવાં વજ્રકીટ.

કહેતાં નહીં આવડે, દુઃખે હૈયાં ધડચડે;

ખોટું આળ ચહડે, ગગન ત્રુટી પડે.

પૃથ્વી જાય પાતાળે, સતીને જૂટે આળે;

વિચાર ભણી ન ભાળે, જાણે કૂડી ગાળે.

જે કો વિશ્વાસ કરે, પુરુષનો આધાર ધરે;

તે ઘેલી શીદ ઠરે, રોઇરોઇને મરે.

ખપ કરીને વરી, દુઃખની અંતે કરી;

બાહુક કહો વાત એ ખરી, તેને કાંઇ પૂછશે હરિ.

છે કર્મની વસમી ગતિ, ભૂશી નવ જાયે રતિ;

શત્રુ થયો પ્રજાપતિ, બ્રહ્માને દયા નથી.

ભલાનો વેરી બ્રહ્મા, કઠણ તે કૃતવર્મા;

લખે લેખ કર્માદર્મા, ક્લેશને ઘાલે ઘરમાં.






વલણ.







ક્લેશ ઘાલે ઘરવિષે, પ્રજાપતિ કઠણ ઘણું;

બાહુકજીને પ્રશ્ન પૂછે, જોયું ડહાપણ તમતણુંરે

